
				Capítulo 1

				Ti xa non es un can curriño

				Lembro aqueles días en que eu era un can influencer, guapo, famoso e cunha humana millonaria que cumpría todos os meus caprichos. Aqueles días en que tiña á miña disposición unha cama de metro oitenta para durmir. Aqueles días en que o meu pelo brillante arrincaba aplausos, adulacións e exclamacións. 

				Eu era o can máis abrazable do mundo, unha criatura nacida para posar, triunfar e facturar. Unha criatura absolutamente alucinante. Unha estrela canina. Pero agora todo iso pertence ao pasado. Esfumouse, porque a miña humana caeu ao mar mentres gravaba unha práctica de ioga para compartir nas súas redes sociais.

				—Iso sucedeu hai unhas horas. Por que falas coma se pasasen anos?

				—Por riba de alimentarte do meu sangue sen permiso, interrompes o meu monólogo interior? —rífolle á carracha que vive enganchada ao meu pescozo.

				Non sei que é unha telenovela turca.

			

		

		
			
				É que es moi pesado.

			

		

		
			
				Deixa de meterte na miña cabeza. Eu penso o que me dá a gana.

			

		

		
			
				Gústache máis o drama que a un actor de telenovela turca.

				—Tanto ten. Ti céntrate no importante: necesitamos comer. Se ti comes, eu como. Se ti non comes, os dous morremos. Tes que te poñer ao choio.

				A okupa que leva horas chuchándome o sangue cáeme fatal, pero niso leva razón.

			

		

		
			
				Frecha e Gordon, unha parella de cans que atopei no monte, están buscando a nosa cea nos 

				colectores da zona. Eu limítome a agardar que traian algo. Non sirvo para rebuscar no lixo. Que pasaría se alguén me recoñecese? Son un can famoso, morrería de vergoña se un fan me vise con estas pintas.

				É verdade que perdín o meu pelo polo estrés de que unha onda tragase a miña dona, pero o meu encanto segue intacto, e un fan é un fan. Recoñécente aínda que vaias sen amañar. Ademais, o do meu pelo é temporal.

				—Se iso que dis fose certo, non existiría a xente calva.

				Odio este bicho. Quero que cale para sempre. Como se mata unha carracha?

				—Planear asasinatos é delito —amólame ela.

				—Pois denúnciame á policía das carrachas.

				Por unha vez, deixeina muda.

				Si home si, ex-curriño.

			

		

		
			
				Sempre tes que ter a última palabra?

			

		

		
			
				Sempre.

			

		

		
			
				Pois non me dá a gana.

			

		

		
			
				Éche o que hai, can.

			

		

		
			
				Cala!

			

		

		
			
				Non quero.

				Déixoa por imposible. É un pesadelo de becho. 

				Frecha, Gordon e mais eu estivemos dando voltas por un parque que hai xunto á miña antiga casa. Nin sequera me lembro da última vez que comín. Gordon si comeu. Vino engulir a manga dun xersei que atopamos nunha matogueira, unha caca, cascas de pipas, un anaco de regalicia e herba. Logo vomitou, pero alá el! Eu nunca como herba. Iso é cousa de gatos e de cans sen dono, non de cans curriños.

